Філолаг з вёскі Чэрнін

аляксандр шыманоўскі

31.VIII.1850 – 1918 
Сярод славутых землякоў – ураджэнцаў Светлагорскага раёна, яскрава ззяе імя Аляксандра Нічыпаравіча Шыманоўскага – выдатнага філолага, даследчыка беларускай этнаграфіі і фальклору. Ён нарадзіўся 31 жніўня 1850 года ў вёсцы Чэрнін, у сям’і святара мясцовай праваслаўнай царквы Нічыпара Фёдаравіча Шыманоўскага і яго жонкі Кацярыны Андрэеўны Шыманоўскай.

Шыманоўскія – старадаўні беларускі шляхецкі род (герба “Юноша”). Аднак пасля таго, як у канцы 18 стагоддзя адбыліся падзелы Рэчы Паспалітай і ўсходнія землі гэтай дзяржавы – Вялікае Княства Літоўскае, Рускае і Жамойцкае, у тым ліку і Беларусь – былі далучаны да Расійскай імперыі, новыя ўлады правялі гэтак званы “разбор шляхты”. У выніку “разбора” многія беларускія шляхцічы, якія па розных прычынах не здолелі дакументальна пацвердзіць сваё шляхецкае паходжанне, не былі зацверджаны ў расійскім дваранстве. Частка роду Шыманоўскіх, у тым ліку і чэрненскія Шыманоўскія, таксама былі пазбаўлены дваранскіх правоў. Сям’я Шыманоўскіх адносілася да “духоўнага звання”.

Бацькі Аляксандра былі добра адукаванымі і паважанымі ў акрузе людзьмі. Высакароднае выхаванне яны імкнуліся даць і свайму сыну. Адначасова будучы даследчык з ранняга дзяцінства добра ведаў і традыцыйную народную культуру беларусаў. Праз шмат гадоў, вывучаючы этнаграфію нашага краю, звычаі, абрады, ён напіша, што “…да навучальнага ўзросту сам жыў гэтым жыццём, прымаў жывы ўдзел ва ўсіх абрадах, гульнях народа…”

Гады навучанння А. Шыманоўскага ў Чэрнінскай пачатковай школе супалі па часе з нацыянальна-вызваленчым паўстаннем 1863 – 1864 гг. на Беларусі, у Літве і Польшчы. Нягледзячы на паразу паўстання, у беларускім грамадстве захоўвалася імкненне да аднаўлення дзяржаўнай незалежнасці сваёй краіны. Царскае самадзяржаўе, наадварот, праводзіла палітыку русіфікацыі, не прызнавала наяўнасці беларускіх этнаса, мовы і культуры. Сістэма адукацыі таксама павінна была выхоўваць у моладзі адчуванне таго, што “Паўночна-Заходні край” – не што іншае, як частка Расіі. Менавіта ў тыя гады на Беларусі ўзмоцнена насаджаліся рускамоўныя навучальныя ўстановы, перавага якіх не пераадолена яшчэ і да нашага часу. Таму зраземела, што навучанне ў школе, а затым у Мазырскай поўнай гімназіі ніяк не спрыяла фарміраванню ў нашага земляка якіх-небудзь ведаў аб духоўнай культуры народа. Толькі ў выніку самастойных намаганняў А. Шыманоўскі прыйшоў да высновы, што беларусы – самабытны народ, і заняўся вывучэннем беларускай этнаграфіі.

У 1870 г. Аляксандр Шыманоўскі паступіў на гісторыка-філалагічны факультэт самага прэстыжнага ў Расіі Санкт-Пецярбургскага імператарскага універсітэта. Там ён атрымаў спецыяльнасць філолага, выкладчыка рускай мовы і славеснасці. Пасля заканчэння універсітэта ў 1874 г. нашага земляка накіроўваюць на працу ў Малдову, дзе А. Шыманоўскі вырашыў застацца на ўсё наступнае жыццё. 27 гадоў ён аддаў працы ў Кішынёўскай 1-ай гімназіі. Заслугі нашага земляка неаднаразова былі адзначаны высокімі ўрадавымі ўзнагародамі. Ужо ў 29 год Аляксандр Нічыпаравіч узнагароджваецца першым ордэнам – Святога Станіслава 3 ступені. Пазней ён атрымаў таксама ордэны Ганны 3 ступені, Станіслава 2 ступені, Ганны 2 ступені і адмысловы срэбны медаль, якім узнагароджваліся настаўнікі. На службе ў гімназіі ён прайшоў шлях ад калежскага асэсара да сапраўднага стацкага саветніка. Шчасліва складвалася і асабістае жыццё нашага земляка – пасля ўступлення ў шлюб ён меў трох дзяцей. А настаўніцкай зарплаты хапіла не толькі на набыццё ўласнага цаглянага дома ў цэнтры Кішынёва, але і для таго, каб купіць участак зямлі ў 337 гектараў у вёсцы Тагаціна Будзешцкай воласці Кішынёўскага павета. 

З павагай і добразычлівасцю наш зямляк ставіўся да людзей, не зважаючы на саслоўную ці нацыянальную прыналежнасць. Жонка А. Шыманоўскага Ганна Аруцюнаўна Ускацянц, армянка па нацыянальнасці, была дачкой небагатага вясковага купца. Сваёй шматгадовай працай у гімназіі і высакароднымі маральнымі якасцямі Шыманоўскі заслужыў прызнанне кішынёўцаў. Пасля звальнення са службы ў гімназіі па выслузе гадоў Кішынёўскі земскі сход абраў яго пажыццёва ганаровым міравым суддзёй па гораду Кішынёву. А яшчэ адзін дакумент з фондаў Нацыянальнага архіва Малдовы паведамляе нам, што кішынёўская “…гарадская Дума на пасяджэнні сваім, што адбылося 8 лютага 1913 г., на пасаду намесніка дырэктара гарадскога банка, на чатырохгоддзе з 1913 г., на месца закончыўшага тэрмін службы А. Шыманоўскага, закрытаю балаціроўкаю…” аднагалосна “…выбрала яго ж, Шыманоўскага”.

За асабліва высокія заслугі перад малдаўскім грамадствам (у той час – Бесарабія) 24 сакавіка 1914 года Бесарабскі дваранскі дэпутацкі сход прызнаў А.Н. Шыманоўскага ў спадчынным дваранстве з далучэннем да бесарабскага дваранства.

У пачатку 20 стагоддзя ў Кішынёве рыхтаваўся да выдання Бесарабскі энцыклапедычны слоўнік. У рукапісу гэтага слоўніка чытаем: “Шыманоскі А.Н., заслужаны выкладчык рускай мовы і славеснасці Кішынёўскай губернскай гімназіі, усё жыццё служыў адной толькі гэтай навучальнай установе, цяпер – намеснік дырэктара Кішынёўскага гарадскога банка…” А ніжэй – запіс, зроблены значна пазней: “Забіты бальшавікамі ў 1918 г. у гор. Кішынёве каля свайго дома па Леоўскай вуліцы…”

Для Беларусі А.Н. Шыманоўскі – перш за ўсё таленавіты даследчык у галіне этнаграфіі і фальклору. Гэтаму ён прысвяціў свае штогадовыя водпускі, якія звычайна праводзіў на радзіме – у Чэрніне.
Найбольшую цікавасць вучоны праяўляў да культуры і быту нашага народа. Не выключана тое, што значны ўплыў на фарміраванне светапогляду этнографа аказала наша роднае Палессе, яго душэўныя людзі, прыгажосць і непаўторнасць  прыроды. Пяру А.Н. Шыманоўскага належыць рукапісны зборнік “Мінская губернія і яе народная творчасць у сувязі з апісаннем народных свят і абрадаў”. У сучасны момант ён захоўваецца ў архіве Геаграфічнага таварыства СССР у Ленінградзе. 

Вядома, што некаторыя раёны Гомельскай вобласці ў свой час адносіліся да Мінскай губерніі, у тым ліку і цяперашні Светлагорскі раён. Нягледзячы на тое, што ўсе творы падаюцца без пашпартызацыі, трэба меркаваць аб запісу іх на радзіме вучонага. Акрамя названай працы, у 1900 годзе Аляксандр Нічыпаравіч выдаў кнігу “А.С. Пушкин. О нахождении его в Кишиневе в связи с предыдущей и последующей жизнью”.

Скупыя звесткі пра вучонага-фалькларыста значна папоўніць дэталёвае знаёмства з яго апісаннем вяселля ў кнізе “Вяселле. Абрад”, што выйшла ў серыі “Беларуская народная творчасць” у 1976 годзе. Запісаны ім вясельны абрад уключае асноўныя традыцыйныя этапы беларускага вяселля: сватанне, каравайны абрад, заручыны жаніха, вянчанне ў царкве, завіванне чапца, ад’езд нявесты ў дом жаніха, дзяльба жаніховага каравая. Цікава ведаць, што вядучая роля ў выбары нявесты належала бацьку. 

Увагу звяртае і тая дэталь: калі ў хаце нявесты было заўважана смецце, то сваты без усякіх слоў пакідалі яе. Як відаць, чысціня і парадак адыгрывалі важную ролю ў розныя часы. Як адзначае аўтар, у кожнай мясцовасці ёсць найбольш спрыяльная пара для шлюбу: у адных вёсках амаль тры чвэрці шлюбаў бывае пасля вялікадня, у другіх – пасля такіх рэлігійных свят як Пятро і Павел, якія святкаваліся ў канцы чэрвеня. Але ўсё ж такі большасць  шлюбаў адбывалася восенню і ўзімку.

У апісанні вясельнага абраду адлюстраваліся пэўныя асаблівасці беларускай мовы. Гэта праявілася ў тым, што тут ёсць выпадкі ўжывання мясцовых слоў. Напрыклад, пасланцоў ад маці маладой называлі прыдане, а жанчын, якія распляталі касу і завівалі нявесту ў намітку – закасяне і інш.

Шкада, што пра А.Н. Шыманоўскага не сказана ні аднаго слова ў “Зборы помнікаў гісторыі і культуры. Гомельская вобласць”. На нашу думку, вучоны-этнограф і фалькларыст заслугоўвае значна большай увагі.

